+Verbum Dei caro factum est

Taħdita għall-bidu tar-Randan

Konversjoni
“Araw, issa hu ż-żmien it-tajjeb; araw, issa hu jum is-salvazzjoni’ – Dan il-vers, meħud mit-tieni Ittra ta’ San Pawl lill-Korintin (6,2), il-Knisja tiftaħ bih iż-żmien tar-Randan (II Lezzjoni) u tirrepetih diversi drabi tul il-perijodu ta’ thejjija għall-festa kbira tal-Għid. 

Fil-fatt, kull żmien huwa “żmien tajjeb”, kull żmien huwa “żmien ta’ salvazzjoni”, imma r-Randan hu żmien aktar qawwi minn oħrajn, għax ir-Randan qisu rtir twil li matulu l-Knisja bħal titfa’ searchlight qawwi fuq il-ħajja tan-nisrani – l-aktar bil-qari magħżul tal-Liturġija, bix-xandir tal-Kelma t’Alla fl-Eżerċizzi, bit-tfakkir tat-tbatijiet ta’ Ġesù li ġibulna l-fidwa, bit-tgħakkis li tissuġġerielna nagħmlu, eċċ. – u dan tagħmlu biex in-nisrani jara aħjar il-qagħda tiegħu quddiem Alla..

Ir-Randan hu bħal waqfa minn ġirja sfrenata biex naraw id-direzzjoni tagħna hijiex tajba -- l-istess kif kaptan ta’ bastiment spiss fi vjaġġ bejn sema u ilma jħares lejn il-boxxla biex jara r-rotta li miexi minnha hijiex se twasslu fil-port li jrid jasal, li ma jmurx minflok jidħol fuq xi skoll bla ma jaf u jfarrak il-bastiment... Hu dan li l-Knisja tridna nagħmlu spiss tul ħajjitna, u speċjalment fir-Randan.

Ħafna donnhom jibżgħu jieqfu jaħsbu.. jippreferu jibqgħu għaddejin bir-ritmu tax-xogħol... mhux għax għandhom ħafna x’jagħmlu, daqskemm għax inkella jiġu wiċċ imb’wiċċ mar-realtà u jsibu ħafna x’jinkwetaw ruħhom minnu.

Qed niftakar fi storja li darba qrajt fuq wieħed Għarbi li, waqt vjaġġ fid-deżert, rama daqsxejn ta’ għarix għal-lejl, u, billi qabdu l-ġuħ, ħareġ ftit tamal imqadded biex jieklu. Xegħel il-fanal li dejjem kien iġorr miegħu, u ntebaħ li t-tamla li kien se jiekol kienet imdewda. Naturalment remieha, u qabad oħra; imma din ukoll sabha imdewda... u għamel hekk diversi drabi. Imma hu ried jiekol. Qal: “jekk se nibqa’ sejjer hekk ma nikolx!” U r-rimedju li sab kien li jitfi l-fanal... biex ma jarax x’inhu jiekol!

Storja tidher tad-daħk, imma kemm tiġri fil-ħajja tal-bniedem! Kemm issib bnedmin li jarawha bi kbira jfittxu d-dawl biex jiffaċċjaw il-verità! Sewwa qal wieħed għaref: “Lili jiskantani mhux tifel żgħir li jibża’ mid-dlam, imma li wieħed adult jibża’ mid-dawl.”

Din l-istess ħaġa tista’ tiġri lilna wkoll... iva, anki lilna membri tal-Għaqdiet tal-Appostolat u tal-Movimenti Kattoliċi...U għalhekk is-suġġett tal-laqgħa tagħna llum fl-ewwel ġranet tar-Randan.

Spiss jista’ jiġri li tant inkunu mitlufin f’attivitajiet, li ma nħossuniex komdi nieqfu għal ftit, u, bħall-kaptan tal-bastiment, naraw fejn qed timmarka l-boxxla. 

U jekk dil-ħaġa hija meħtieġa għal kull nisrani, wisq aktar għalina li l-Mulej għażilna, bla ebda mertu tagħna, biex naħdmu tant qrib tiegħu fost ħutna bnedmin. U r-raġuni hija sempliċi. Aħna qed nagħmlu mhux ħidma/xogħol kwalunkwe, imma appostolat, jiġifieri ħidma biex inwasslu lil oħrajn biex jagħarfu lil Ġesù u jgħixu l-ħajja tal-grazzja.

U l-frott tal-Appostolat jitkejjel mhux tant daqskemm titħabat u tagħmel xogħol, daqskemm kemm inti nnifsek inti qrib Ġesù li lejh trid twassal lil ħutek bnedmin. Dan għallimhulna s-Sinjur tagħna Ġesù Kristu nnifsu meta qalilna: “Kif il-fergħa ma tistax tagħmel frott minnha nfisha jekk ma tkunx magħquda mad-dielja, hekk lanqas intom jekk ma tibqgħux fija” (Ġw 15.4) – kliem li ftit snin ilu l-Papa fakkarna fl-ewwel versi tal-Eżortazzjoni Appostolika Christifideles laici. U min-nuqqas ta’ din l-għaqda intima tagħna mal-Mulej tagħna ġej li spiss ikollna nistqarru bħall-appostli, meta naraw li ħafna xogħol tagħna donnu bla ebda effett: “Ħdimna l-lejl kollu u ma qbadna xejn!” (Lq 5,5)
Is-suġġett tagħna llum hu KONVERSJONI: Ħafna forsi għad m’għandhomx idea eżatta ta’ dil-kelma. Ġeneralment ħafna jassoċjawha biss mad-dnub u jaħsbu li l-konversjoni tolqot biss lil min jinsab imbiegħed minn Alla b’ħajja ħażina u jbiddel ħajtu. Fil-fatt, veru, konversjoni tfisser “iddur”, tbiddel ir-rotta u, minn ħajja tad-dnub, iddur lejn Alla. Imma konversjoni tgħodd anki għal dawk li mhumiex imbegħdin minn Alla: għax tista’ tkun konversjoni minn ħajja bierda għal waħda imħeġġa, minn ħajja tajba għal waħda aħjar. U għalhekk, minħabba f’din it-tifsira sħiħa, l-istedina tal-Knisja għall-konversjoni tolqot lil kulħadd, għax kulħadd għandu bżonn ta’ konversjoni, anzi hija mhux biss ħaġa ta’ mument, imma hija proċess kontinwu f’ħajjitna.

Forsi l-ewwel kwalità ta’ konversjoni – dik minn ħajja tad-dnub għal ħajja fil-grazzja – għall-membri tal-Għaqdiet u Moviment Kattoliċi, nittama f’Alla ma tantx tolqotna... għalkemm kollox jista’ jkun. Wara kollox, anki fl-ewwel għaqda ta’ appostolat li nafu biha, kien hemm wieħed li l-Mexxej tagħha  Ġesù kellu jistqarr pubblikament li kien “xitan”... Kliem Ġesù fl-aħħar Ċena, b’referenza għal Ġuda. U għalhekk jista’ jingħata l-kas li jkun hawn fostna li għandhom bżonn l-ewwel kwalità ta’ konversjoni. 

Għal dawk li jinsabu mbegħdin minn Alla bid-dnub tgħodd ħafna s-sejħa li l-Appostlu Missierna jgħid lill-Korintin (2 Kor 5,20): “Aħna, ambaxxaturi ta’ Kristu, bħallikieku Alla qed isejħilkom permezz tagħna: Nitolbukom f’isem Kristu agħmlu ħbieb ma’ Alla”, kif qrajna nhar Ras ir-Randan. U din is-sejħa għall-ħajja tal-grazzja jekk aħna mbegħdin minnu b’ħajja tad-dnub Ġesù mhux biss qiegħed jistedinna għaliha, imma wriena li lest li jilqagħna mill-ġdid għandu, uriena li ma jfakkarniex x’għamilnielu, u qalilna li lest jilqagħna mill-ġdid bħala wliedu – anzi jiffestiġġja l-mawra tagħna lura għandu. Infakkarkom fil-parabbola tal-Iben il-Ħali (Lq 15) li se naqraw ħmistax oħra. 
Interessanti ħafna wkoll kif Ġesù ‘qarar’ lil Xmun Pietru wara li dan kien ċaħdu b’ħalfa li lil Ġesù ma kienx jafu. Dakinhar li rxoxta Ġesù sejjaħlu għalih waħdu u qallu: “Xmun bin Ġwanni, inti tħobbni aktar minn dawn?” U Pietru jwieġeb: “Mgħallem, int taf kollox; inti taf li jiena nħobbok.”  Din il-mistoqsija u t-twegiba rrepetew ruħhom tliet darbiet, u kull darba Ġesù jwieġeb: “Irgħa l-ħrief tiegħi.” (Ġw  ). U Ġesù ma semmielu xejn lil Pietru ċ-ċaħdiet tiegħu. Kulma ried biss minn għandu tliet atti ta’ mħabba. 

U mhux hekk biss, imma bil-kliem “Irgħa l-ħrief tiegħi” kien qed jikkonfermah għal darb’oħra bħala l-kap tal-Knisja Tiegħu. Seta’ kieku ried Ġesù lil Pietru ħafirlu dnubu, imma l-wegħda li kien għamillu f’Ċesarea ta’ Filippu li fuqu jibni l-Knisja tiegħu (Mt  ) ma jikkonfermahiex, u minfloku p.e. kien jagħżel lil Ġwanni li hu waħdu baqa’ sal-aħħar ma’ Ġesù anki fuq is-salib. Nistħajjel li kieku Ġesù għamel hekk, kieku żgur li Pietru ma kienx jipprotesta, anzi kien jagħtih raġun lil Ġesù. U dan ifisser li Ġesù mhux biss lest li jaħfrilna b’mod li qisu qisu qatt ma offendejnieh, imma lest li jagħtina dawk il-grazzji kollha li kienu lesti għalina meta konna għadna ħbieb tiegħu. Għax, kif kien iħobb jgħid Dun Ġorġ: “Alla jħobb ta’ Alla li hu, Alla jaħfer ta’ Alla li hu.”
Imma, jekk l-ewwel kwalità ta’ konversjoni ma tolqotniex, żgur li tolqotna konversjoni oħra. Il-Vanġelu jgħidilna li Ġesù kemm-il darba kien imdawwar b’folol ta’ nies irossu miegħu. Darba mara fil-folla messitu għax riedet tfiq. Ġesù ntebaħ li ħarġet qawwa minnu, u staqsa: “Min messni?” Pietru kien pront wieġbu: “Hawn tant nies irossu miegħek, u ssaqsi min messek!?” – Imma Ġesù kien jaf x’inhu jgħid....

Fostna, membri tal-Għaqdiet u Movimenti, li għall-grazzja ta’ Alla tant aħna numerużi fi gżiritna, nistħajjel li jista’ jagħti l-kas li nkunu bħal dawk il-folol li kienu jrossu madwar Ġesù imma lil Ġesù ma jħossuhx, jew aħjar li Ġesù ma jħosshomx. Attivitajiet u ħidmiet bit-tikketta ta’ “attività reliġjuża” nagħmlu bir-radam.... imma xorta waħda Ġesù “ma jħossniex”. 
X’tista’ tkun il-kawża? Il-kawżi jistgħu jkunu diversi. Tista’ tkun il-bruda tagħna fil-ħajja sagramentali, speċjalment tal-qrar u t-tqarbin ta’ spiss, possibilment ta’ kuljum, li tant jgħinuna biex ikollna l-qawwa u d-dawl biex naqdu dmirna ta’ appostli lajċi. Mal-qrar nistgħu ndaħħlu wkoll id-direzzjoni spiritwali tant meħtieġa biex niddixernu aħjar ir-rieda t’Alla fuqna.....

Tista’ tkun il-bruda tagħna fit-talb tagħna, li m’għandux ikun sempliċiment ir-reċitazzjoni ta’ formoli bl-amment li ngħidu f’ċerti waqtiet tal-ġurnata, sempliċiment biex nimxu fuq drawwa ġejja minn tfulitna u li nħossuna nonqsu jekk ma nirreċitawhomx Alla biss jaf kif. Ħalli nibqgħu ngħiduh dan il-kwalità ta’ talb, imma dawk li jridu jkunu qrib ta’ Ġesù żgur jafu li hi meħtieġa ħajja ta’ talb li ma tikonsistix biss f’reċitazzjoni ta’ talb vokali biss bl-amment ...

Tista’ tkun l-intenzjoni tagħna li ma tkunx indirizzata kollha kemm għal Alla, u naħdem biss jew għax inħossni tant għal qalbi nagħmel it-tali ħaġa, jew għax qed niġbed fuqi l-għajnejn tal-kappillan eċċ., imma allaħares xiħadd jikkritikani jew jonqosni, għax allura addio kull appostolat....

Tista’ tkun in-nuqqas ta’ dedikazzjoni tiegħi li, għal kull ħaġa ta’ xejn malajr nivvinta kull xorta ta’ skuża biex ma nagħmilx dak li għandi nagħmel skont kif titlob minni l-għaqda tiegħi u bla ebda sens ta’ responsabbiltà nitfa’ x-xogħol li suppost nagħmel jien fuq spallejn ħaddieħor li ġà hu mgħobbi żżejjed u qed inqiegħdu fil-perikolu li hu ma jkomplix fid-dmirijiet tiegħu...

Tista’ tkun it-traskuraġni tagħna li nagħmlu d-dmirijiet tagħna b’nofs qalb, għax ma nistax nagħmel ieħor.... u allura l-appostolat tagħna jonqoslu dak l-entużjażmu li għandu l-forza li jkaxkar oħrajn miegħu... 

Tista’ tkun il-kwalità ta’ ħajja li qed ngħix, li aktar hi msfassla minn kif timxi l-bqija tal-bnedmin milli kif iridni Kristu, “għax hekk qed jagħmlu l-oħrajn”, u għalhekk bħalhom inwarrab il-valuri veri nsara li fuqhom suppost tinbena ħajti u nitħalla nitmexxa mal-kurrent, bħal p.e. bħalhom nibda naħseb li fid-dinja l-flus kollox, jiġu kif jiġu, bħalhom nibda naħsibha li jaqbillek tgawdi hawn kemm tista’ għax wara l-mewt kollox jispiċċa bħal xemgħa li ntfiet, bħalhom malajr lest li npattiha lil min jonqosni, bħalhom traskurat u/jew niskarta jew nisraq fuq ix-xogħol, bħalhom nieħu s-sick leave avolja ma jkollix tassew bżonnu, bħalhom ma nagħtix kas ta’ ċerti ħbiberija li jistgħu jwassluni biex nonqos li ngħix fidil għal marti jew għal żewġi, bħalhom inpaċpaċ fuq id-difetti tal-proxxmu...u lista donnha ma tispiċċax ... u ninsa li jiena bħala nisrani, u aktar bħala membru ta’ Għaqda kattolika, il-mera li fuqha għandi nimxi m’għandux ikun il-kriterju tal-bnedmin, imma l-valuri li għallima Kristu b’ħajtu u b’tagħlimu.

Ta’ min josserva hawnhekk li fil-lingwaġġ grieg li bih inkitbu l-Vanġelu u l-Ittri tal-Appostli, il-kelma konversjoni hija METANOIA, kelma griega li tfisser bdil ta’ mentalità, ma nibqax naħsibha bħall-qabel: qabel kont nimxi skont dak li nħoss ġo fija.... issa rrid naħseb bill-moħħ ta’ Kristu, bil-mentalità ta’ Kristu... Fi kliem l-Appostlu Missierna: “Ikollkom fikom l-istess sentimenti li kiernu fi Kristu Ġesù....” (Fil  ) Fi kliem ieħor nibda nirraġuna kif kien jirraġuna Kristu, naħsibha kif kien jaħsibha Kristu.

Biex dan jista’ jseħħ fina rridu nafu kif kien jaħsibha Kristu.... kif kien jirraġuna Kristu. Biex nasal hawn il-mezz huwa li jiena nkun midħla sewwa tal-Vanġelu, li jrid isir il-manwal tiegħi. Kien għalhekk li Dun Ġorġ kien iħobb jgħid: “Siru ħbieb tal-Vanġelu...”
U malli tibda tistudja lil Kristu, u ssir tafu (mhux sempliċiment issir taf fuqu), allura tibda tagħraf aħjar l-ispirtu ta’ Kristu... u tintebaħ li bejn Kristu u d-dinja spiss hemm nuqqas ta’ qbil serju: dak li d-dinja tbierku, Kristu jisħtu..... 

Kull wieħed u waħda minna jaf x’inhu dak li qiegħed itellfu biex ikun tassew dixxiplu ta’ Ġesù kif ipprofessajna kull darba li ġġeddidna l-wegħdiet tal-Magħmudija, u kif ukoll erġajna pprofessajna meta dħalna jew ittesserajna fl-Għaqda li tagħha aħna membri.

Dan kollu jindika li lkoll għandna bżonn ta’ konversjoni...u j’Alla s-sejħa tal-Knisja f’dan ir-Randan neħduha bis-serjetà, illum qabel għada.

Jien jidhirli li fost il-virtujiet li kull wieħed u waħda minna jeħtieġ jeżamina ruħu biex dejjem jikkonverti aktar – u mhux biss fir-Randan, imma sikwit matul is-sena – hi dik tal-imħabba, li hi l-marka li minnha jingħaraf in-nisrani: “Kmandament ġdid nagħtikom: li tħobbu lil xulxin, kif ħabbejtkom jien. Minn hawn jagħraf kulħadd li intom dixxipli tiegħu, jekk tħobbu wieħed lil ieħor.” (Ġw) L-osservanza ta’ dan il-kmandament mhux biss huwa l-marka tal-veru nisrani – u għalhekk għandu jkun il-marka speċjali ta’ dawk kollha li jaħdmu fl-appostolat –, imma wkoll l-imħabba trid tkun il-fus li fuqu jinbena kull appostolat; biex ma ngħidux ukoll li l-imħabba hija l-aqwa mezz biex l-appostolat iħalli l-frott.

Għidt li l-imħabba hija l-aqwa mezz biex l-appostolat iħalli l-frott. Il-Kardinal Leo Suenens tal-Belġju jirrakkonta dwar koppja u binhom kif sabu lil Kristu. Waqt li kienu sight-seeing fi Brussels, il-missier kien qed jieħu ritratt ta’ martu u ibnu. Saċerdot li ra x-xena qallu: “Ma tkunx tifkira isbaħ kieku inti wkoll tidher fir-ritratt magħhom? ’Tini l-camera, u, avolja ma nafx niġbed ritratti, neħdilkom wieħed flimkien.” 

Dan il-ġest sempliċi kien il-bidu biex il-mara qalet li hi u żewġha kienu flimkien bla ma żżewġu kif titlob il-Knisja, u li binhom lanqas biss kien għadu mgħammed. Ir-ritratt li ġibed ma nafx kif ġie; li naf hu li dak il-ġest kien il-bidu tal-konversjoni tal-familja kollha. Sewwa qal xiħadd li att ta’ mħabba kapaċi jarah agħma u kapaċi jisimgħu trux, li jfisser li, hu min hu, kulħadd jintebaħ malajr jekk l-imħabba hix il-mutur li qed imexxi l-azzjonijiet kollha tagħna. U ħaġa tal-għaġeb x’forza għandu biex tiġbed lil dak li jkun lejn Kristu!
Nistħajjel li dan l-eżempju jgħinna biex nifhmu kemm il-membri tal-Għaqdiet u Movimenti jeħtiġilhom ikunu u jidhru tassew li l-kmandament tal-imħabba ħaduh bis-serjetà, billi jkunu minn ta’ quddiem li jagħdru lil xulxin, jissaportu lil xulxin, jaħfru lil xulxin, jgħinu ’l min hu fil-bżonn, anki bla ma jkunu mitluba...

Kemm tmur ’il quddiem dik l-Għaqda, dak il-grupp, kieku kull wieħed u kull waħda li jiffurmawh iħabirku biex jgħixu skont l-ispirtu ta’ Kristu! Aħna għandna t-tendenza li meta l-grupp ma jkunx sejjer tajjeb, malajr inwaħħlu f’dak u fl-oħra..... u ninsew li l-grupp hu kif nagħmluh aħna. Kieku kull wieħed l-ewwel iħabrek li jikkonverti billi jirranġa lilu nnifsu, kieku malajr il-grupp kollu jsir tajjeb. Fil-ħajja ta’ San Pietru t’Alkantara hemm episodju li jgħallimna. Xiħadd kien qed jitkaża bil-ħażen li kien jidher jikber fil-pajjiż. Il-patri franġiskan semgħu bil-kalma, u mbagħad qal lil dan it-tali: “Naqbel miegħek li l-ħażen kotor, u jiena ddiċedejt flok ma nitkaża biss nagħmel xi ħaġa pożittiva biex il-ħażen jonqos.” – “U x’bi ħsiebek tagħmel Patri Piet?” – “Għidt jekk jiena niranġa lili nnifsi u bl-għajnuna ta’ Alla nsir tajjeb, allura jkun naqas wieħed ħażin mill-pajjiż. Jekk inti tipprova tagħmel l-istess ikunu naqsu tnejn!”
Għedna ftit ilu li għandna nħabirku biex inkabbru fina l-imħabba ta’ bejnietna.

Imma, jekk għandha ssaltan l-imħabba u s-solidarjetà bejn il-membri tal-istess Għaqda u l-bnedmin ta’ madwarhom, kemm aktar għandha ssaltan bejn il-membri tal-Għaqdiet bejniethom, u bejn id-diversi Għaqdiet bejniethom.

Għall-grazzja t’Alla għandna f’pajjiżna kull kwalità ta’ Għaqdiet u Movimenti, u bla dubju huma rikkezza kbira għall-Knisja Maltija. Kollha qed jagħtu servizz mhux żgħir għat-tisħiħ tas-Saltna ta’ Kristu – kull Għaqda tgħin skont il-kariżma proprja tagħha. U hu importanti li kull Għaqda tara x’tivvinta mhux biex tiġġustifika l-eżistenza tagħha iżda biex tassew tkun ta’ servizz għall-Knisja. Għax wara kollox ġà qalha l-Konċilju fl-Apostolicam Actuositatem li l-Għaqdiet tal-Lajċi mhumiex skop fihom infushom imma qegħdin hemm biex jgħinu fil-missjoni tal-Knisja. (Cf AA n. )
Meta ftit qabel għidt li jeħtieġ li l-imħabba ssaltan bejn l-Għaqdiet, m’inix nifhem ngħid li bejn l-Għaqdiet mhumiex isaltnu l-imħabba u l-ftehim: allaħares ikun dan. Imma ġie li jingħad li bejn l-Għaqdiet u Movimenti mhux dejjem issaltan dik l-għaqda u koordinament li jmissu jkun hemm biex il-ħidma appostolika tkun sforz kollettiv u allura aktar tirnexxi u tħalli l-frott. 

Kulħadd jifhem li hu importanti ħafna li kull Għaqda titħallielha l-libertà biex tisvolġi l-ħidma tagħha skont kif quddiem Alla tħoss li għandu jkun, dejjem skont l-iskop u l-kariżma tal-Fundatur, u dejjem taħt il-gwida tal-Awtorità tal-Knisja li fl-aħħar mill-aħħar f’idejha qiegħda r-responsabbiltà tad-Djoċesi. Din il-libertà hija meħtieġa għax qiegħda fin-natura tal-bniedem li b’hekk aktar jisvolġi aħjar il-ħidmiet tiegħu.
Imma, waqt li kulħadd jemmen li kull Għaqda u kull Moviment għandhom il-karetterstiċi tagħhom u jimxu mal-kariżma proprja tagħhom, u kulħadd jaqbel li hu importanti li kulħadd iżomm l-identità tiegħu, b’danakollu kulħadd jifhem ukoll kemm il-ġid jista’ jikber jekk bejn id-diversi Għaqdiet u Movimenti jkun hemm aktar koordinament, billi kulħadd jiġbed ħabel wieħed, f’dawk l-attivitajiet li jitolbu joint effort, għax fl-għaqda l-qawwa, u b’hekk aktar tkun tidher dik l-unjoni li minnha nfisha hija prova ta’ kemm tassew qed naħdmu għal skop wieħed.

Qabel ma naslu għal dan wieħed irid jgħid ukoll li hu meħtieġ li kull Għaqda, anzi kull membru individwali tal-Għaqda, irid qabel xejn li, f’kollox u dejjem, ifittex biss il-glorja ta’ Alla, u allura tarah ma jgħirx anzi jifraħ bil-ġid u bis-suċċessi ta’ ħaddieħor, jew ma jinkwetax jekk il-ġieħ ma jeħdux hu iżda ħaddieħor: l-aqwa li Alla qed jiġi maħbub u igglorifikat, għax, wara kollox, dan biss għandu jkun l-iskop aħħari ta’ kull attività tagħna.

F’dan is-sens allura jkun hemm ukoll Konversjoni fuq skala mhux biss individwali imma wkoll fuq skala kollettiva li żgur hi wkoll għal qalb il-Mulej tagħna. 

L-aħħar pastorali tal-Isqfijiet kien fiha ħafna xi ttiegħem. Ma nistħajjilx li dak li qalulna l-isqfijiet tagħna dwar f’liema sitwazzjoni serja tinsab il-qagħda reliġjuża f’pajjiżna kienet xiħaġa li konna sajmin minnha, għax ilkoll nafu kif ħafna minn ħutna qegħdin iwarrbu l-morali ta’ Kristu, u qed jimxu fuq wieħed li hu ddettat mill-pjaċir u minn dak kollu li jagħtihom sodisfazzjon hawn fl-art. Dan żgur xejn ma jaqbel mal-ħajja nisranija li suppost ngħixu. . 

SITWAZZJONI BĦAL DIN FORSI GĦAL XI WĦUD TISTA’ TKUN KAWÛA TA’ QTIGĦ IL-QALB, imma għalina li għażilna li naħdmu għal Kristu fl-għaqdiet ta’ appostolat, jidhirli jien, flok qtigħ il-qalb għandu jkun impenn biex naħdmu aktar bis-serjetà għall-kawża ta’ Kristu. Inkunu l-ħmira li tagħmel tajba l-għaġna kollha... Ejjew naħdmu bil-qalb, kulħadd skond il-kwalitajiet u l-kariżma tal-għaqda tiegħu... 

Imma jidhirli li jekk hemm xiħaga li hemm bżonn li l-Għaqdiet u Movimenti kollha għandhom jagħmlu fis-siegħa ta’ issa hi li kulħadd ipoġġi rasu flimkien biex naraw x’l-aħjar isir hi dwar kif se ngħallmu lill-poplu tagħna almenu l-aktar affarijiet bażiċi li jmissu jkun jaf biex ikun jista’ jgħix tassew il-ħajja ta’ nisrani. Trid tagħmilha man-nies, anki dawk li mhumiex imbegħdin mill-Knisja, biex tara l-injuranza religjuża li ssaltan fostna. 

Naħdmu, għalhekk, l-ewwelnett permezz tat-tagħlim, li Dun Ġorġ kien isejjaħlu “l-għajn ta’ kull ġid”. Ħafna mill-iżbalji li hawn fostna – inkluż it-tixrid tas-setet – ġejjin prinċipalment min-nuqqas ta’ tagħlim, tagħlim sod dwar dak li kull nisrani għandu jemmen u għandu jagħmel – kif ftit ilu ddikjara d-dokument tal-Vatikan dwar it-tixrid tas-Setet... 

U b’tagħlim m’inix nifhem sempliċiment tagħrif, general knowledge, li tajjeb biss biex ikabbar il-kultura u t-tfal tagħna jkunu jafu jwieġbu l-quizzes eċċetra, daqskemm biex il-poplu tagħna jkun jista’ jgħix tassew il-Magħmudija tiegħu....       

Imma fuq kollox, barra bl-appostolat tat-tagħlim, ejjew ngħaqqdu miegħu, kif kien jirrakomandalna Dun Ġorġ, l-eżempju tajjeb ta’ ħajjitna, u, kif ġà semmejna aktar ’il quddiem, speċjalment fil-virtù tal-imħabba li tant għandha forza fuq l-oħrajn.

Dan kollu jfisser li għandna bżonn li bis-serjetà nikkonvertu fis-sens li ħajjitna tinbidel biex tkun tassew ħajja li togħġob lil Alla għax imfassla fuq dik ta’ Ibnu Ġesù, il-Mibgħut tal-Missier, i.e. l-Appostlu, li Hu bagħatilna biex isalvana u biex ikun il-Mexxej u Gwida tagħna fit-triq li Hu għażlilna għaliH. 

Ikun imfaħħar Ġesù Kristu!

15.3.92
(Din il-konferenza saret fl-awditorju tal-MUSEUM, il-Blata l-Bajda, f’Laqgħa tal-Għaqdiet u Movimenti Kattoliċi, organizzata mill-KDAL [=Kunsill Djoċesan Appostolat tal-Lajċi] kull sena fil-bidu tar-Randan Imqaddes. — JF)

